
皇明從信錄卷十一

　　　東莞　陳　建輯　　　　秀水沈國元訂

己卯建文元年〈舊爲洪武三十二年永樂初革萬曆中復〉

正月大祀天地于南郊奉　太祖高皇帝配先是　上御

奉天殿誓戒百官夕宿文華殿齋宮己卯出舍皇邸尙膳

進素食庚辰子夜展事　上脫舃登　大祀殿秉圭奠瓚

興俯拜跪如禮昩爽還宮御奉天殿受羣臣賀方孝孺進

郊祀頌　上嘉納之○遣使吿卽位于天下神祗司業張

智詣闕里○勑修高皇帝實錄禮部侍郎兼翰林學士董

倫王景彰總裁太常少卿廖昇翰林侍講高巽志翰林待

詔方孝孺副總裁國子博士王紳漢中府學敎授胡子昭

知縣葉惠仲齊府審理副楊士奇訓導羅恢馬龍它郎甸

長官司吏目程本立等纂修官

　〈按廖昇襄陽人洪武中以學行知名與方孝孺王紳輩友善有史才朗達負氣書靖難事多摭實聞北兵渡龍〉

　〈潭遂與家人慟訣自經死胡子昭字仲常一名子韶大足人性介富經術自蜀徵入翰林檢討累進刑部左侍〉

　〈郎四年死難臨刑有兩閒正氣歸泉壤一點丹心在帝鄉之句父復初母郭各年八十餘幷子五人皆謫戍正〉

　〈德中御史熊相立祠祀之其第胡子義以荐辟起陞僉事聞兄死避世丹稜蜀獻王聞而憐之令削髮自全子〉

　〈義肅以親之遺體有二子歎曰吾兄無後天不絕吾姓二子當免于難竟棄去莫知所終葉惠仲臨海人與兄〉

　〈夷仲並有文名稱二葉惠仲以知縣充史官充考試陞知府永樂元年二月坐修實錄時書靖難事以逆童論〉

　〈死程本立字道原系出伊川自杭徙崇德之桐鄕讀書不務章句敦行檢與海鹽沈孝子壽康友善國初舉明〉

--

　〈經秀才歷秦周晉長史謫馬龍它郎甸從一僕赴官曾單騎入百夷諭逆者歸命奏計入京留修實錄陞翰林〉

　〈尋試左僉都御史明年改江西按察副使未全聞變忼漑縊死所著有異隱集〉

詔京省開科鄕試○遣燕府長史葛誠還燕初　燕王使

誠奏事京師使覘朝廷所爲及至　帝召問府中事情誠

不敢隱遂密有委託使誠爲內應誠許諾還至燕復命

覺其顏色有異遂深疑之

二月都督韓觀練兵于德州○命都督僉事耿瓛左僉都

御史景倩視軍北平尋召還

　〈按此役瞷燕也燕王宴二人及三司官袁珙子忠徹執酒相之宴畢白日宋忠而方五大身何氣淺張昺面方〉

　〈五小行步如蛇謝貴早祀氣短景鬻身矮聲雄耿瓛顴骨插髮色如飛火皆當不得終耿瓛長興侯長子嘗率〉

　〈兵攻永平革命日論死景倩本耿姓眞寧人洪武二十七年進士性慧倜儻尙大節嘗假同舍生秘書約一寘〉

　〈還故負其約其人遽訟之國師倩詭曰某私稿耳誦之不遺一字其人反無記大慙恨旣出倩特還之曰吾以〉

　〈子珍秘大甚故相戲耳又倩赴舉時淳化一女爲妖所憑倩宿之夜妖不至遂書景倩在此四字妖絕試禮部〉

　〈第三除翰林三十年署左僉都御史　上卽位擢都御史改御史大夫革命日方練諸人盡死而倩獨委蛇侍〉

　〈朝人疑之一日早朝倩緋衣入先是星者言文曲犯帝座甚急　文皇因疑倩又見獨緋衣遂收之得所帶劒〉

　〈詰之曰我忍不死爲此不成天也毒罵不已抉其嚙噀血御衣　文皇大怒命銕帚刷其肉肉盡罵已是後精〉

　〈英迭見時入殿廷爲厲命族景氏籍其鄕轉相舉染謂之瓜蔓抄村里爲墟〉

詔尊　皇考懿文太子爲興宗孝康皇帝皇妣懿文太子

妃常氏爲孝康皇后立妃馬氏爲皇后封弟允熥吳王允

熞衡王允爊徐王立子文奎爲皇太子詔薦賢養老墾田

